
Zgjatja e periudhës kohore përcaktuar në pikën “II”, të
vendimit të Komisionit të Konkurrencës nr.1045 datë
29.12.2023 “Për hapjen e hetimit të thelluar ndaj ndërmarrjeve
Erzeni SHPK, Gjirofarma SHA, ADG SHPK (Lufra), SHAKA
Boboshticë SHPK në tregun e prodhimit dhe tregtimit me
shumicë të nënprodukteve të qumështit(djathë dhe gjalpë)”

Komisioni i Konkurrencës, rimori në shqyrtim procedurën hetimore ndaj ndërmarrjeve Erzeni SHPK,
Gjirofarma SHA, ADG SHPK (Lufra), SHAKA Boboshticë SHPK në tregun e prodhimit dhe tregtimit me
shumicë të nënprodukteve të qumështit (djathë dhe gjalpë).

Sa më lart, duke marrë shkas edhe nga disa njoftime mediatike të ditëve të fundit, për protesta të
zhvilluara nga blegtorët, sidomos në zonat e Vlorës, Gjirokastrës, Sarandës, Delvinës, Tepelenës,
Përmetit, Fierit etj, për çmimin e blerjes së qumështit nga ana e grumbulluesve dhe fabrikave
përpunuese të qumështit, në vijim të takimit që përfaqësues të AK realizuan në datën 23.01.2024 me
blegtorët e zonës së Levanit në Fier si dhe;

Bazuar në nenin 4 dhe 9, nenin 24, shkronja (d) dhe nenin 43 të ligjit nr. 9121, datë 28.07.2003, “Për
mbrojtjen e konkurrencës”, Komisioni i Konkurrencës me vendimin nr. 1052 , datë 25.01.2024 vendosi
zgjatjen e periudhës kohore përcaktuar në pikën “II”, të vendimit të Komisionit të Konkurrencës nr.1045
datë 29.12.2023 “Për hapjen e hetimit të thelluar ndaj ndërmarrjeve Erzeni SHPK, Gjirofarma SHA, ADG
SHPK (Lufra), SHAKA Boboshticë SHPK në tregun e prodhimit dhe tregtimit me shumicë të
nënprodukteve të qumështit(djathë dhe gjalpë)”, me 6 (gjashtë) muaj duke përfshirë periudhën 1 janar
2024 deri në 30 qershor 2024.

Komisioni i Konkurrencës çmon se realizimi i plotë i procedurave të hetimit të thelluar me qëllim
analizimin e sjelljes së ndërmarrjeve në treg, është i domosdoshëm për të siguruar një vendimmarrje
objektive për të evidentuar nëse ka apo jo shenja të kufizimit, shtrembërimit apo pengimit të
konkurrencës dhe në rast konstatimi të shkeljeve do të marrë masat përkatëse në përputhje me
parashikimet e ligjit nr. 9121 dt. 28.07.2003 “Për mbrojtjen e konkurrencës”.

Autoriteti i Konkurrencës gjatë muajve Janar-Mars 2024 ka
marrë 25 vendime:

Përqendrime: 17 vendime;
Rekomandime: 4 vendime;
Kushte dhe detyrime: 1 vendim;
Vendime të tjera: 3 vendime.

Janar - Mars 2024

 Ndër vendimet më të rëndësishme mund të përmendim:

2
Mbyllja e procedurës së hetimit të thelluar në tregun e
prokurimit publik ndaj ndërmarrjeve Raimondo G.P Shpk dhe
Li.Bo-Albania Branch Shpk dhe dhënien e disa detyrimeve
ndaj këtyre dy ndërmarrjeve

Komisioni i Konkurrencës mori në shqyrtim mbylljen e procedurës së hetimit të thelluar në tregun e
prokurimit publik ndaj ndërmarrjeve Raimondo G.P Shpk dhe Li.Bo-Albania Branch Shpk dhe dhënien e
disa detyrimeve ndaj këtyre dy ndërmarrjeve.

Autoriteti i Konkurrencës konstatoi se:

Ndërmarrjet Rajmondo GP SHPK dhe Li.Bo Albania Branch SHPK kanë të njëjtën seli ligjore, të njëjtën
adresë e-maili dhe numër telefoni.

Lidhur me këtë konstatim, gjatë seancës dëgjimore është shpjeguar se pasja e një selie ligjore dhe një
adrese e-mail dhe numër telefoni ka ardhur si pasojë e kontraktimit të ndërmarrjes Prime Advisory
Albania SHPK për shërbimet e konsulencës dhe kontabilitetit. Ndërmarrjet kanë shpjeguar se janë lënë
kontaktet e Prime Advisory për shkak se komunikimet duhet të ishin në gjuhën shqipe dhe
përfaqësuesit e ndërmarrjeve nuk e njohin gjuhën shqipe. Vetë Prime Advisory Albania SHPK kryen
shërbimet e konsulencës dhe kontabilitetit për disa ndërmarrje të huaja.

Ndërmarrjet Rajmondo GP SHPK dhe Li.Bo Albania Branch SHPK kanë disa dokumenta që rezultojnë
me elementë të ngjashëm.

Lidhur me këtë konstatim, ndërmarrjet kanë shpjeguar gjatë seancës dëgjimore se përkthimet kanë
kërkuar ndihmën e Prime Advisory Albania, noterizimet janë kryer tek noteri i ndërmarrjes ku Prime
Advisory referohet për procedura të ndryshme dhe dokumentacioni nga të tretë si sigurimi i ofertës,
ekstraktet e QKB, etj., janë gjeneruar po nga ndërmarrja Prime Advisory Albania. Por dokumentacioni i
lidhur me shumën e ofertuar është bërë në mënyrë të pavarur nga secila ndërmarrje.

Informacioni i administruar gjatë procedurës së hetimit të thelluar nga ndërmarrja Raimondo GP
SHPK, e cila flet dhe në emër të ndërmarrjes Li.Bo Branch SHPK.

Lidhur me këtë konstatim, ndërmarrja Raimondo GP SHPK në seancë dëgjimore ka shpjeguar se nuk ka
folur në emër të Li.Bo Branch SHPK, por vetëm i është referuar si një ndërmarrje e lidhur në këtë proces
hetimor.

Sa më sipër, për shkak të mënyrës se si ndërmarrjet Raimondo G.P SHPK dhe Li.Bo – ALBANIA Branch
SHPK kryejnë aktivitetin në Shqipëri, duke qenë se Li.Bo ka qenë furnitor i Raimondo G.P SHPK si dhe
gjithashtu për shkak se gjatë procedurës së inspektimit nuk janë gjetur evidenca direkte, për të
vërtetuar ekzistencën e një marrëveshje të ndaluar midis ndërmarrjeve, Komisioni i Konkurrencës
vlerëson se, me gjithë ekzistencën e dyshimeve, nuk ka prova të mjaftueshme që të krijojnë bindjen e
plotë që në tregun e prokurimit me objekt “Blerje vegla speciale dhe pajisje instrumente, vegla elektrike
dhe digjitale (pajisje për kontrollin dhe matjen e mbrojtjes katodike CIPS dhe DCVG)”, ndërmarrjet
Raimondo G.P SHPK dhe Li.Bo – ALBANIA të ketë shkelje të nenit 4, pika 1 të Ligjit nr. 9121/2003.

Për këto arsye, Komisioni i Konkurrencës me Vendimin nr. 1049 , datë 16.01.2024, vendosi:

Mbylljen e procedurës së hetimit të thelluar në tregun e prokurimit publik ndaj ndërmarrjeve
Raimondo G.P SHPK dhe Li.Bo – Albania Branch SHPK.

1.

Detyrimin e ndërmarrjeve Raimondo G.P SHPK dhe Li.Bo – Albania Branch SHPK që brenda 90 ditëve
të realizojnë ndryshimet përkatëse për të kryer një aktivitet të pavarur nga njeri tjetri dhe
konkretisht:

2.

Të ndryshojnë selinë e ushtrimit të aktivitetit;3.
Të kenë adresa e-mail dhe numra telefoni të pavarur nga njëri tjetri;4.

Detyrimin e ndërmarrjeve Raimondo G.P SHPK dhe Li.Bo – Albania Branch SHPK që kur marrin pjesë
individualisht në procedurat e prokurimit publik të ofertojnë në mënyrë të pavarur.

Në datë 23 janar 2024, Kryetari i Autoritetit të Konkurrencës Z. Denar Biba dhe
përfaqësues të AK, kanë zhvilluar një takim në zonën e Fierit me blegtorët të cilët prej
ditësh janë duke zhvilluar disa protesta të natyrës ekonomike.
Ky takim u zhvillua në kuadër të shqetësimeve të blegtorëve lidhur me uljen e çmimit të
qumështit nga fabrikat përpunuese, ulje kjo e cila sipas tyre tregon për një situatë
konkurrence jo të drejtë dhe që ka sjellë krizë financiare duke detyruar disa prej tyre të
mbyllin bizneset.
Autoriteti i Konkurrencës, aktualisht, nëpërmjet vendimit nr. 1045, datë 29.12.2023 e ka
vënë nën hetim të thelluar tregun e prodhimit dhe shitjes me shumicë të nënprodukteve
të qumështit për ndërmarrjet Erzeni shpk, Gjirofarma sh.a, ADG shpk, (Lufra) dhe SHAKA
Boboshtice shpk.
Nëpërmjet këtij hetimi por dhe dëgjesave me palët e interesuara dhe të prekura nga kjo
situatë, Autoriteti i Konkurrencës do të evidentojë nëse ka apo jo shenja të kufizimit,
shtrembërimit apo pengimit të konkurrencës dhe në rast konstatimi të shkeljeve do të
marrë masat përkatëse në përputhje me parashikimet e ligjit nr. 9121 dt. 28.07.2003 “Për
mbrojtjen e konkurrencës”.

Aktivitete

www.caa.gov.al Autoriteti i KonkurrencësNa ndiqni

3 Përqendrim
Rasti i njoftimit të përqendrimit të realizuar nëpërmjet
përftimit të kontrollit të shoqërisë FAB INVEST SHPK nga
shoqëria INSIG JETE SH.A.

Komisioni i Konkurrencës, mori në shqyrtim njoftimin e përqendrimit të realizuar nëpërmjet
përftimit të kontrollit të shoqërisë FAB INVEST SHPK nga shoqëria INSIG JETE SH.A.

Nga analiza e konkurrencës rezultoi se asnjë nga palët, të cilët operojnë në tregje të ndryshme,
nuk ka një pjesë të ndjeshme tregu, duke mos sjellë shqetësime për konkurrencën në treg dhe
duke mos ndikuar në përjashtimin e konkurrentëve të tjerë nga tregu.

Për këto arsye, Komisioni i Konkurrencës, me Vendimin nr. 1047, datë 16.01.2024, vendosi të
autorizojë përqendrimin e realizuar nëpërmjet përftimit të kontrollit të shoqërisë FAB INVEST
SHPK nga shoqëria INSIG JETE SH.A.


